
პროექტი

საქართველოს მთავრობის დადგენილება N

2026 წლის ქ. თბილისი

„ტექნიკური რეგლამენტის - ხორბლის ფქვილის პურის დამტკიცების თაობაზე“

მუხლი 1. პროდუქტის უსაფრთხოებისა და თავისუფალი მიმოქცევის კოდექსის 56-ე 
მუხლის პირველი ნაწილის, 58-ე მუხლის მე-2 ნაწილის და სურსათის/ცხოველის საკვების 
უვნებლობის, ვეტერინარიისა და მცენარეთა დაცვის კოდექსის 75-ე მუხლის მე-2 ნაწილის 
შესაბამისად, დამტკიცდეს თანდართული „ტექნიკური რეგლამენტი - ხორბლის ფქვილის 
პურის დამტკიცების თაობაზე“

მუხლი 2. დადგენილება ამოქმედდეს 20…… წლის პირველი ……..

 პრემიერ - მინისტრი:                                                     ირაკლი კობახიძე                    

ტექნიკური რეგლამენტი ხორბლის ფქვილის პურის დატკიცების შესახებ

მუხლი 1. ზოგადი დებულებები
 ტექნიკური რეგლამენტი ხორბლის ფქვილის პურის დამტკიცების შესახებ  (შემდგომში 
- ტექნიკური რეგლამენტი) ადგენს მოთხოვნებს ხორბლის (Triticum aestivum L.; Triticum 
compactum Host) ფქვილისგან დამზადებული ძირის და ფორმის პურის (შემდგომში - პური) 
მიმართ და აწესრიგებს ბიზნესოპერატორის მიერ პურის წარმოების, გადამუშავების, 
დისტრიბუციისა და ბაზარზე განთავსების პირობებს.

მუხლი 2. მიზანი და რეგულირების სფერო
1.ტექნიკური რეგლამენტი მიზნად ისახავს ხორბლის ფქვილისგან დამზადებული 

პურის წარმოების, გადამუშავების და დისტრიბუციის ეტაპებზე რეგულირების ერთიანი 
პრინციპების განსაზღვრას და მომხმარებელთა უფლებების დაცვას.

2. ტექნიკური რეგლამენტი ადგენს: 
ა) რეგულირების ობიექტებს;
ბ) ტერმინთა განმარტებებს;
გ) პურის ბაზარზე განთავსების პირობებს; 
დ)მოთხოვნებს ნედელულისა და ინგრედიენტების მიმართ;
ე) მოთხოვნებს რეგულირების ობიექტის მიმართ;
ვ) ჰიგიენის მოთხოვნებს ბიზნესოპერატორის მიმართ; 
ზ) რეგულირების ობიექტის შესაბამისობის კონტროლის პროცედურებს.

მუხლი 3. რეგულირების ობიექტი
1. ტექნიკური რეგლამენტით განსაზღვრული მოთხოვნები ვრცელდება ხორბლის 

ფქვილისგან წარმოებულ პურზე, მათ შორის სხვადასხვა ინგრედიენტების დამატებით 
წარმოებულ პურზე, რომელიც განთავსებულია ბაზარზე ადამიანის მიერ უშუალოდ 
სურსათად მოხმარებისათვის და დამზადებულია:

ა) ხორბლის ცეხვილი ფქვილისაგან;
ბ) ხორბლის ცეხვილი და მეორე ხარისხის ფქვილის ნარევისაგან; 
გ) ხორბლის მეორე ხარისხის ფქვილისაგან;
დ) ხორბლის მეორე და პირველი ხარისხის ფქვილის ნარევისაგან; 
ე) ხორბლის პირველი ხარისხის ფქვილისაგან;
ვ) ხორბლის უმაღლესი ხარისხის ფქვილისაგან;
ზ) ხორბლის ცეხვილი და პირველი ხარისხის ფქვილის ნარევისაგან.

2.ამ ტექნიკური რეგლამენტით დადგენილი მოთხოვნები არ ზღუდავს სხვა სახეობის 
პურის წარმოებას, თუ მისი განთავსება ბაზარზე არ ხდება ამ ტექნიკური რეგლამენტით 

განსაზღვრული პურის დასახელებით.

მუხლი 4. ტერმინთა განმარტებები
1.ამ ტექნიკური რეგლამენტის მიზნებისათვის გამოყენებულ ტერმინებს აქვს შემდეგი 

მნიშვნელობა:
ა) ხორბლის ფქვილი - რბილი ხორბლისა (Triticum aestivum L) და ქონდარა ხორბლის 

(Triticum compactum Host) ან მათი ნარევის დაქუცმაცებით ან დაფქვით მიღებული პროდუქტი, 
რომელსაც ნაწილობრივ მოცილებული აქვს ქატო და ჩანასახი, ხოლო ნარჩენი დაფქვილია 
განსაზღვრულ დაფქვის სიმსხომდე;

ბ) ხორბლის ფქვილი უმაღლესი ხარისხის - ფქვილი, რომელშიც ნედლი წებოგვარას 
შემცველობა არანაკლებ 26%-ია, აქვს თეთრი ან თეთრი კრემისფერი ელფერით შეფერილობა, 
ნაცრიანობა მშრალ ნივთიერებაზე გადაანგარიშებით არაუმეტეს 0,55%-ია, ვარდნის რიცხვი -
არანაკლებ 185 წმ, სითეთრე - არანაკლებ 54 პ/ე;

გ) ხორბლის ფქვილი პირველი ხარისხის - ფქვილი, რომელშიც ნედლი წებოგვარას 
შემცველობა არანაკლებ 28%-ია, აქვს თეთრი ან თეთრი ყვითელი ელფერით შეფერილობა, 
ნაცრიანობა მშრალ ნივთიერებაზე გადაანგარიშებით არაუმეტეს 0,75%-ია, ვარდნის რიცხვი -
არანაკლებ 185 წმ, სითეთრე - არანაკლებ 36 პ/ე;

დ) ხორბლის ფქვილი მეორე ხარისხის - ფქვილი, რომელშიც ნედლი წებოგვარას 
შემცველობა არანაკლებ 24%-ია, აქვს თეთრი, ყვითელი ან ნაცრისფერი ელფერით 
შეფერილობა, ნაცრიანობა მშრალ ნივთიერებაზე გადაანგარიშებით არაუმეტეს 1,25%-ია, 
ვარდნის რიცხვი - არანაკლებ 160 წმ, სითეთრე - არანაკლებ 12 პ/ე;

ე) ხორბლის ფქვილი ცეხვილი - ფქვილი, რომელშიც ნედლი წებოგვარას შემცველობა 
არანაკლებ 20%-ია, აქვს თეთრი, ყვითელი ან ნაცრისფერი ელფერით შეფერილობა, ხორბლის 
გარსის ელემენტების ხილული ნაწილაკებით, ნაცრიანობა მშრალ ნივთიერებაზე 
გადაანგარიშებით არანაკლებ 0,07 %-ით ნაკლები გაწმენდა-გასუფთავებამდე ხორბლის 
ნაცრიანობის და არაუმეტეს 2,00 %-სა, ვარდნის რიცხვი -არანაკლებ 160 წმ;

ვ)   ხორბლის ფქვილის პური (შემდეგი - პური) - სურსათის კატეგორია, რომელიც 
რომელიც მიიღება ხორბლის ფქვილის, წყლისა და, საჭიროების შემთხვევაში, სხვა 
ნედლეულისა და ინგრედიენტებისაგან, ტექნოლოგიური პროცესის – მოზელის, 
დუღილის/ფერმენტაციის, ფორმირების, ცხობისა და შესაბამისი დამუშავების შედეგად და 
რომელიც აკმაყოფილებს ამ ტექნიკური რეგლამენტით განსაზღვრულ მოთხოვნებს;

ზ) ფორმის პური – პური, რომელიც ცხვება საცხობ ფორმაში, რომლის ზომა და ფორმა 
განსაზღვრულია დეკლარირებული სტანდარტით;

თ) ძირის პური – პური, რომელიც ცხვება საცხობი კამერის ფურცელზე ან ტაფაზე, 
საცხობი ფორმის გამოყენების გარეშე;

ი) მსხვილი ნაბზარი  - ბზარი, რომელიც პურს გასდევს მთელ ზედაპირზე ერთი ან 
რამდენიმე მიმართულებით და მისი სიგანე აღემატება 1 სმ-ს;

კ)  მსხვილი ნახეთქი- ნახეთქი, რომელიც ფარავს პურის გარშემოწერილობის ნახევარზე 

მეტს და მისი სიგანე ძირის პურისათვის აღემატება 2 სმ-ს, ხოლო ფორმის პურისათვის - 1 სმ-
ს;

ლ) შენაცხობი - პურის ზედაპირის ადგილი ქერქის გარეშე, რომელიც ცხობის შემდეგ 
წარმოიქმნება ცომის გუნდების შეხების ადგილზე;

მ) ფორტიფიცირებული პური – პური,  რომელშიც მიზანმიმართულადაა დამატებული 
ფორტიფიკანტები, ამა თუ იმ ნივთიერების ბუნებრივი შემცველობის კორექტირების მიზნით;

ნ) ფორტიფიკანტი – საკვები ნივთიერებები ან მათი ნარევები (პრემიქსები), რომლებიც 
გამოიყენება სურსათის ფორტიფიკაციისათვის;

ო) დეკლარირებული სტანდარტი - სტანდარტი, რომელსაც იყენებს ბიზნესოპერატორი 
და რომლის გამოყენების შესახებაც მიუთითებს.

 2.ამ ტექნიკური რეგლამენტის მიზნებისათვის ასევე გამოიყენება სურსათის/ცხოველის 
საკვების უვნებლობის, ვეტერინარიისა და მცენარეთა დაცვის კოდექსით განსაზღვრული 
ტერმინები.

მუხლი 5. პურის ბაზარზე განთავსების პირობები
1.ბაზარზე განთავსებული პური უნდა აკმაყოფილებდეს საქართველოს 

კანონმდებლობით განსაზღვრულ უვნებლობის მოთხოვნებს.
2.ბაზარზე განთავსებული პური ეტიკეტირებული უნდა იქნეს, როგორც „ხორბლის 

ფქვილის პური“ ან „პური ხორბლის ფქვილისა“ ამ ტექნიკური რეგლამენტისა და 
„მომხმარებლისათვის სურსათის შესახებ ინფორმაციის მიწოდების შესახებ“ საქართველოს 
მთავრობის 2016 წლის 1 ივლისის N301 დადგენილებით განსაზღვრული წესით. 
ინგრედიენტების ჩამონათვალში სავალდებულოა გამოყენებული ფქვილის ხარისხის 
მითითება მასის კლებადობის მიხედვით.

3.თუ პურის წარმოებისას გამოყენებულია ისეთი ინგრედიენტი, რომელიც არსებითად 
განსაზღვრავს პროდუქტის სახეობას, გემოს, კვებით ღირებულებას ან სხვა მახასიათებელს, 
აღნიშნული გარემოება უნდა აისახოს პროდუქტის დასახელებაში ან შესაბამის ინფორმაციაში 
საქართველოს კანონმდებლობით განსაზღვრული მოთხოვნების შესაბამისად.
 4.დასაშვებია ბაზარზე განთავსებული პურის ფორტიფიკაცია საქართველოს 
მთავრობის №63 დადგენილებით დამტკიცებული „სურსათის ფორტიფიკაციის ტექნიკური 
რეგლამენტის დამტკიცების შესახებ“ მოთხოვნების გათვალისწინებით.

5. ფორტიფიცირებული  პურის ეტიკეტზე სავალდებულოა დატანილ იქნეს 
ინფორმაცია ფორტიფიცირებისა და ფორტიფიკანტების შემცველობის შესახებ (მგ/100გ).
 6.დასაშვებია პურის ეტიკეტზე კვებით ღირებულებასა და ჯანმრთელობასთან 
დაკავშირებული განაცხადის განთავსება საქართველოს მთავრობის N510 დადგენილებით - 
„სურსათზე კვებით ღირებულებასა და ჯანმრთელობასთან დაკავშირებული განაცხადის 
განთავსების წესის დამტკიცების შესახებ“  მოთხოვნათა გათვალისწინებით. 

7.პურზე, ამ მუხლის მე-6 პუნქტით განსაზღვრული ჯანმრთელობასთან 
დაკავშირებული განაცხადის განთავსებისას, გათვალისწინებული უნდა იქნეს სურსათზე 

ჯანმრთელობასთან დაკავშირებული დასაშვები განაცხადის ჩამონათვალი, რომელიც 
განსაზღვრულია  „სურსათზე ჯანმრთელობასთან დაკავშირებული დასაშვები განაცხადის 
ჩამონათვალის, გარდა განაცხადისა, რომელიც ეხება დაავადების რისკის შემცირებასა და 
ბავშვთა განვითარებასა და ჯანმრთელობას“ საქართველოს მთავრობის N227 დადგენილებით.

მუხლი 6. მოთხოვნები ნედლეულისა და ინგრედიენტების მიმართ
1.პურის წარმოებაში გამოყენებული ნედლეული  და ინგრედიენტები უნდა 

აკმაყოფილებდეს საქართველოს კანონმდებლობით განსაზღვრულ უვნებლობის მოთხოვნებს.
2.ამ ტექნიკური რეგლამენტის მე-3 მუხლით განსაზღვრული პურის წარმოების 

ძირითადი ნედლეულია:
ა) ფქვილი ხორბლის, რომელიც უნდა აკმაყოფილებდეს საქართველოს 

კანონმდებლობით განსაზღვრულ მოთხოვნებს;
ბ) წყალი სასმელი, რომელიც უნდა აკმაყოფილებდეს საქართველოს კანონმდებლობით 

განსაზღვრულ მოთხოვნებს.
            3. პურის წარმოებაში დამხმარე ნედლეულად და  ინგრედიენტებად შეიძლება 
გამოყენებული იქნეს:

ა) საფუარი პურსაცხობი;
ბ) მარილი სუფრის;
გ) შაქარი და შაქრის შემცველი პროდუქტები;
დ) მცენარეული ზეთები და საკვები ცხიმები;
ე) რძე და რძის ნაწარმი;
ვ) სხვა მარცვლეულის ფქვილი, მარცვლეული და მათი პროდუქტები;
ზ) პარკოსანი კულტურების ფქვილი და პროდუქტები;
თ) ალაო და ალაოს პროდუქტები;
ი) საკვები ბოჭკოები;
კ) თესლები და მათი პროდუქტები;

             ლ) კაკალი და კაკლოვანი პროდუქტები;
მ) ხილი, ბოსტნეული და მათი გადამუშავებული პროდუქტები;
ნ) სანელებლები და სუნელები;
ო) თაფლი;
პ) სხვა სურსათის კატეგორიები და სხვა ინგრედიენტები,  რომელთა გამოყენება 

დაშვებულია საქართველოს კანონმდებლობით;
4.ამ მუხლის მე-3 პუნქტით განსაზღვრული ინგრედიენტების გამოყენების შემთხვევაში 

მათი ტექნოლოგიური დანიშნულება განისაზღვრება დეკლარირებული სტანდარტის 
მიხედვით.

  5.პურის წარმოებისათვის დასაშვებია საქართველოს მთავრობის  N585 
დადგენილებით დამტკიცებული „საკვებდანამატების შესახებ ტექნიკური რეგლამენტით“ 
განსაზღვრული საკვებდანამატების გამოყენება მხოლოდ იმ შემთხვევაში, თუ თანმხლები 

დოკუმენტით დადასტურებულია მისი პურცხობაში გამოყენება და დაცულია მისი 
გამოყენების დადგენილი პირობები.

6.პურის წარმოებისათვის დასაშვებია საკვები ფერმენტების გამოყენება  საქართველოს 
მთავრობის N 482 დადგენილებით დამტკიცებული „საკვები (სასურსათო) ფერმენტების 
შესახებ“ განსაზღვრული მოთხოვნების გათვალისწინებით.

7.პურის წარმოებისათვის დასაშვებია  ვიტამინების, მინერალების და ზოგიერთი სხვა 
ნივთიერების დამატება, საქართველოს მთავრობის N508 დამტკიცებული „ტექნიკური 
რეგლამენტი – ვიტამინების, მინერალების და ზოგიერთი სხვა ნივთიერების სურსათში 
დამატების შესახებ“  მოთხოვნათა გათვალიწინებით.

მუხლი 7. მოთხოვნები რეგულირების ობიექტის მიმართ
1.პურის მიმართ ზოგადი მოთხოვნებია: 
ა) პურს არ უნდა ჰქონდეს უცხო სუნი;
ბ) პურის დაღეჭვისას არ უნდა იგრძნობოდეს ხრაშუნი; 
გ) პურს არ უნდა ჰქონდეს მწარე გემო;
დ) პურის ქერქი არ უნდა იყოს მკრთალი შეფერილობის, გარდა პურის სპეციფიური 

სახეობებისა, რომელიც განსაზღვრულია დეკლარირებული სტანდარტით;
ე) პურის გული არ უნდა იყოს წებოვანი;
ვ) პური უნდა გამოცხვეს ძირის ან ფორმის;
ზ) პურის ცალობითი ნაწარმისათვის, დეკლარირებული სტანდარტით დადგენილი 

მასიდან გადახრა ნაკლებობისაკენ არ უნდა აღემატებოდეს 3,0 %-ს.
2.პურის მიმართ  სპეციფიკური მოთხოვნებია:
ა) ორგანოლეპტიკური მაჩვენებლების მიხედვით:
ა.ა) პურს უნდა ჰქონდეს იმ ფორმის ან/და ტაფის შესაბამისი ფორმა, რომელშიც 

გამოცხვა, ან დეკლარირებული სტანდარტით განსაზღვრული ფორმა, ძირის პურისათვის 
დასაშვებია შენაცხობის არსებობა;

ა.ბ) პურის ზედაპირის მიხედვით:
ა.ბ.ა) ცეხვილი ფქვილისაგან გამომცხვარი პურის ზედაპირი უნდა იყოს ხაოიანი, 

მსხვილი ნახეთქების და ნაბზარების გარეშე,
ა.ბ.ბ) უმაღლესი, პირველი და მეორე ხარისხის ფქვილისაგან გამომცხვარი პურის 

ზედაპირი უნდა იყოს გლუვი, მსხვილი ნახეთქებისა და ნაბზარების გარეშე, გარდა პურის 
სპეციფიური სახეობებისა, რომელიც განსაზღვრულია დეკლარირებული სტანდარტით. 
დასაშვებია ზედაპირი იქნეს დასერილი ან ჰქონდეს ჭდეები და ნაჩხვლეტები;

ა.გ) ყველა ხარისხის ფქვილისაგან დამზადებული პურის გული უნდა იყოს კარგად 
გამომცხვარი, ელასტიური, განვითარებული ფორიანობით, მოუზელავი ნაწილაკების 
(კოშტების) გარეშე.

ბ) ფიზიკურ-ქიმიური მაჩვენებლების მიხედვით:
ბ.ა) პური, გამომცხვარი ხორბლის ცეხვილი ფქვილისაგან, ხორბლის ცეხვილი და 

პირველი ხარისხის ფქვილის ნარევისაგან და ხორბლის ცეხვილი და მეორე ხარისხის ფქვილის 
ნარევისაგან, უნდა აკმაყოფილებდეს შემდეგ მოთხოვნებს:

ბ.ა.ა) სინესტის მასური წილი 44,0 - 50,0 %;
ბ.ა.ბ) პურის გულის მჟავიანობა  - 3,5 - 8,0 (გრადუსი);
ბ.ა.გ) პურის გულის ფორიანობა, არანაკლებ - 54 %.
ბ.ბ) პური, გამომცხვარი ხორბლის მეორე ხარისხის ფქვილისაგან და ხორბლის მეორე 

და პირველი ხარისხის ფქვილის ნარევისაგან, უნდა აკმაყოფილებდეს შემდეგ მოთხოვნებს:
ბ.ბ.ა) სინესტის მასური წილი - 40,0 - 48,0 %;
ბ.ბ.ბ) პურის გულის მჟავიანობა  - 3,0 - 5,0 (გრადუსი);
ბ.ბ.გ) პურის გულის ფორიანობა, არანაკლებ - 63 %.
ბ.გ) პური, გამომცხვარი პირველი ხარისხის ფქვილისაგან, უნდა აკმაყოფილებდეს 

შემდეგ მოთხოვნებს:
ბ.გ.ა) სინესტის მასური წილი - 40,0 – 47,0 %
ბ.გ.ბ) პურის გულის მჟავიანობა  - 2,5 - 4,0 (გრადუსი);
ბ.გ.დ) პურის გულის ფორიანობა, არანაკლებ - 65 %.
ბ.დ) პური, გამომცხვარი უმაღლესი ხარისხის ფქვილისაგან უნდა აკმაყოფილებდეს 

შემდეგ მოთხოვნებს:
ბ.დ.ა) სინესტის მასური წილი - 39,0 - 46,0 %;
ბ.დ.ბ) პურის გულის მჟავიანობა (pH) - 2,5 - 3,5 (გრადუსი) 
ბ.დ.გ) პურის გულის ფორიანობა, არანაკლებ - 68 %.
3.ცალკეული დასახელების პურისათვის ფიზიკური-ქიმიური მაჩვენებლები უნდა 

განისაზღვროს ამ ტექნიკური რეგლამენტისა და დეკლარირებული სტანდარტის მიხედვით.
4.ტექნოლოგიური თავისებურებიდან გამომდინარე, დასაშვებია ამ რეგლამენტით 

განსაზღვრული პურის გულის მჟავიანობის გაზრდა 1,0 გრადუსით.

მუხლი 8. ჰიგიენის მოთხოვნები ბიზნესოპერატორის მიმართ
 1.ჰიგიენის ზოგადი მოთხოვნებია:
ა) ბიზნესოპერატორი ვალდებულია პურის წარმოების, გადამუშავების ან/და 

დისტრიბუციის ეტაპებზე  დაიცვას საქართველოს მთავრობის №173  დადგენილებით 
დამტკიცებული  ტექნიკური რეგლამენტების − „სურსათის ჰიგიენის ზოგადი წესისა“ და 
„სურსათის ჰიგიენის გამარტივებული წესის“ დამტკიცების თაობაზე განსაზღვრული 
ჰიგიენის ზოგადი მოთხოვნები; 

ბ) დაფასოებული პურის შეფუთვისათვის გამოყენებული მასალა უნდა 
აკმაყოფილებდეს „მოთხოვნები სურსათთან შეხებისათვის განკუთვნილი მასალებისა და 
საგნების მიმართ“ საქართველოს მთავრობის N317 დადგენილებით განსაზღვრულ 
მოთხოვნებს;

გ) შესაძლებელია ბიზნესოპერატორმა, რომელიც ახორციელებს ხორბლის ფქვილის 
პურის წარმოებას, გადამუშავებას, დისტრიბუციას, გამოიყენოს ამ მუხლის პირველი პუნქტის 

„ა“ პუნქტით განსაზღვრული წესისაგან განსხვავებული წესი იმ შემთხვევაში, თუ 
ბიზნესოპერატორის მიერ დასაბუთებული იქნება მის მიერ გამოყენებული განსხვავებული 
წესით ზოგადი ჰიგიენური მოთხოვნების უზრუნველყოფა.
            2.ჰიგიენის სპეციფიური მოთხოვნებია:

ა) გარდა ამ მუხლის პირველი პუნქტით განსაზღვრული ჰიგიენის ზოგადი 
მოთხოვნებისა, ბიზნესოპერატორი, რომლის საქმიანობა დაკავშირებულია პურის 
წარმოებასთან, გადამუშავებასთან ან/და დისტრიბუციასთან ვალდებულია დაიცვას ჰიგიენის 
სპეციფიური მოთხოვნები:

ა.ა) პურის საცხობ საწარმოში ღუმელიდან გამოღების შემდეგ დაყოვნების ვადა 
ცეხვილი ფქვილისაგან დამზადებული პურისათვის არ უნდა აღემატებოდეს 14 საათს, ხოლო 
სხვა სახეობის პურისათვის - არ უნდა აღემატებოდეს 10 საათს, გარდა პურის სპეციფიური 
სახეობებისა, რომელიც განსაზღვრულია დეკლარირებული სტანდარტით ;

ა.ბ) შეუფუთავი პურის ბაზარზე განთავსებისათვის, პურის თითოეულ პარტიას უნდა 
ახლდეს ბიზნესოპერატორის მიერ გაცემული თანდართული დოკუმენტი, რომელშიც 
მითითებული იქნება პურის „დამზადების თარიღი“;

ა.გ) საცალო ვაჭრობის პუნქტში, პურის რეალიზაციის ვადა, ღუმელიდან გამოღების 
შემდეგ, არ უნდა აღემატებოდეს 48 საათს, გარდა პურის სპეციფიური სახეობებისა, რომელიც 
განსაზღვრულია დეკლარირებული სტანდარტით;

ა.დ) პური დატვირთვის,  ტრანსპორტირებისა და გადმოტვირთვისას დაცული უნდა 
იქნეს ატმოსფერული ნალექების ზემოქმედებისაგან, მექანიკური დაზიანებისა და 
დაბინძურებისაგან;

მუხლი 9. რეგულირების ობიექტის შესაბამისობის კონტროლი
ამ ტექნიკური რეგლამენტით დადგენილ მოთხოვნებთან ხორბლის 

ფქვილის  პურის შესაბამისობის კონტროლი ხორციელდება:
ა) სააგენტოს მიერ სახელმწიფო კონტროლის დროს; 
ბ) ბიზნესოპერატორის მიერ შიდა საწარმოო კონტროლის დროს.

განმარტებითი ბარათი

ტექნიკური რეგლამენტის -„ხორბლის ფქვილის პურის დამტკიცების თაობაზე“
საქართველოს მთავრობის დადგენილების პროექტზე

ინფორმაცია სამართლებრივი აქტის პროექტის შესახებ

საქართველოს მთავრობის დადგენილების წარმოდგენილი პროექტი ითვალისწინებს 
ტექნიკური რეგლამენტის - „ხორბლის ფქვილის პურის“ დამტკიცებას, რომელიც 
შემუშავებულია პროდუქტის უსაფრთხოებისა და თავისუფალი მიმოქცევის კოდექსის 56-ე 
მუხლის პირველი ნაწილის, 58-ე მუხლის მე-2 ნაწილის და სურსათის/ცხოველის საკვების 
უვნებლობის, ვეტერინარიისა და მცენარეთა დაცვის კოდექსის 75-ე მუხლის მე-2 ნაწილის 
შესაბამისად.

პროექტი განსაზღვრავს ხორბლის ფქვილისგან წარმოებული პურის მიმართ 
სავალდებულო მოთხოვნებს და არეგულირებს ბიზნესოპერატორის მიერ მისი წარმოების, 
გადამუშავების, დისტრიბუციისა და ბაზარზე განთავსების პირობებს.

ტექნიკური რეგლამენტის შემუშავების მიზანია ხორბლის ფქვილისგან წარმოებული 
პურის მიმართ ერთიანი მოთხოვნების დადგენა, პროდუქციის უვნებლობისა და ხარისხის 
უზრუნველყოფა, მომხმარებლისათვის სურსათის შესახებ სათანადო ინფორმაციის მიწოდება 
და მომხმარებელთა უფლებების დაცვა.

პროექტით განისაზღვრება რეგულირების სფერო და იმ პურის სახეობები, რომლებზეც 
ვრცელდება ტექნიკური რეგლამენტის მოთხოვნები. კერძოდ, რეგულირება მოიცავს ხორბლის 
ცეხვილი, მეორე, პირველი და უმაღლესი ხარისხის ფქვილისაგან, აგრეთვე აღნიშნული 
ფქვილების ნარევისაგან დამზადებულ პურს, მათ შორის სხვადასხვა ინგრედიენტის 
დამატებით წარმოებულ პურს.

პროექტით დგინდება ძირითადი ტერმინების განმარტებები, მათ შორის „ხორბლის 
ფქვილი“, სხვადასხვა ხარისხის ხორბლის ფქვილი, „ხორბლის ფქვილის პური“, „ფორმის 
პური“, „ძირის პური“, „ფორტიფიცირებული პური“, „ფორტიფიკანტი“ და „დეკლარირებული 
სტანდარტი“.

ტექნიკური რეგლამენტის მნიშვნელოვანი ნაწილი ეთმობა პურის ბაზარზე 
განთავსების პირობებს. დადგენილია, რომ ბაზარზე განთავსებული პროდუქტი უნდა 
აკმაყოფილებდეს საქართველოს კანონმდებლობით განსაზღვრულ უვნებლობის მოთხოვნებს 
და სათანადოდ უნდა იქნეს ეტიკეტირებული. კერძოდ, პროდუქტის დასახელებაში 
გამოყენებული უნდა იქნეს „ხორბლის ფქვილის პური“ ან „პური ხორბლის ფქვილისა“, ხოლო 
ინგრედიენტების ჩამონათვალში სავალდებულოა გამოყენებული ფქვილის ხარისხის 
მითითება მასის კლებადობის მიხედვით.

პროექტი ასევე ითვალისწინებს ფორტიფიცირებული პურის წარმოებისა და ბაზარზე 

0განთავსების შესაძლებლობას შესაბამისი ტექნიკური რეგლამენტებით დადგენილი 

მოთხოვნების დაცვით. 
პროექტით განისაზღვრება პურის წარმოებაში გამოსაყენებელი ძირითადი ნედლეული 

და ინგრედიენტები.  გარდა ამისა, რეგლამენტი ადგენს მოთხოვნებს საკვებდანამატების, 
საკვები ფერმენტების, ვიტამინების, მინერალებისა და ზოგიერთი სხვა ნივთიერების 
გამოყენების მიმართ და ითვალისწინებს შესაბამისი ტექნიკური რეგლამენტებით 
განსაზღვრული პირობების დაცვას. 

პროექტით დგინდება პურის მიმართ ზოგადი და სპეციფიკური მოთხოვნები. ზოგადი 
მოთხოვნები მოიცავს პურის ორგანოლეპტიკურ და ტექნოლოგიურ მახასიათებლებს, მათ 
შორის უცხო სუნის, მწარე გემოსა და პურის გულის წებოვნების დაუშვებლობას. ასევე 
დადგენილია მოთხოვნები პურის გამოცხობის ფორმის, ცალობითი ნაწარმის მასის დასაშვები 
გადახრისა და სხვა მახასიათებლების მიმართ.

სპეციფიკური მოთხოვნები მოიცავს პურის ფორმის, ზედაპირის, ქერქისა და გულის 
მახასიათებლებს. ამასთან, პროექტით განსაზღვრულია ფიზიკურ-ქიმიური მაჩვენებლები 
ფქვილის სხვადასხვა ხარისხისაგან დამზადებული პურისათვის.

პროექტით ასევე რეგულირდება პურის წარმოებასთან, გადამუშავებასა და 
დისტრიბუციასთან დაკავშირებული ჰიგიენური მოთხოვნები. 

განსაკუთრებული მოთხოვნები დგინდება პურის წარმოების შემდგომ დაყოვნების, 
შეუფუთავი პურის პარტიის თანმხლები დოკუმენტაციის, საცალო ვაჭრობის პუნქტში 
რეალიზაციის ვადისა და პურის დატვირთვის, ტრანსპორტირებისა და გადმოტვირთვის 
პირობების მიმართ.

ტექნიკური რეგლამენტის მოთხოვნებთან პურის შესაბამისობის კონტროლი 
განხორციელდება როგორც საქართველოს კანონმდებლობით უფლებამოსილი სახელმწიფო 
ორგანოს მიერ სახელმწიფო კონტროლის ფარგლებში, ისე ბიზნესოპერატორის მიერ შიდა 
საწარმოო კონტროლის განხორციელებისას.

პროექტით გათვალისწინებული მოთხოვნების შემოღება ხელს შეუწყობს ხორბლის 
ფქვილისგან წარმოებული პურის მიმართ ერთიანი მარეგულირებელი მოთხოვნების 
ჩამოყალიბებას, პროდუქციის ხარისხისა და უვნებლობის უზრუნველყოფას, 
ბიზნესოპერატორებისათვის წარმოებისა და ბაზარზე განთავსების მკაფიო წესების 
განსაზღვრას და მომხმარებლისათვის პროდუქტის შესახებ სანდო და სრულყოფილი 
ინფორმაციის მიწოდებას.

ტექნიკური რეგლამენტი გავრცელდება იმ ბიზნესოპერატორებზე, რომლებიც 
ახორციელებენ შესაბამისი პურის წარმოებას, გადამუშავებას, დისტრიბუციას ან ბაზარზე 
განთავსებას. რეგლამენტით დადგენილი მოთხოვნები არ ზღუდავს სხვა სახეობის პურის 
წარმოებას იმ შემთხვევაში, თუ აღნიშნული პროდუქტი ბაზარზე არ განთავსდება ამ 
ტექნიკური რეგლამენტით განსაზღვრული პურის დასახელებით.

პროექტის მიღებით გამოწვეული საფინანსო-ეკონომიკური შედეგების გაანგარიშება

საქართველოს მთავრობის დადგენილების პროექტის მიღება არ გამოიწვევს 
დამატებითი ასიგნებების გამოყოფას საქართველოს სახელმწიფო ბიუჯეტიდან და გავლენას 
არ მოახდენს საქართველოს სახელმწიფო ბიუჯეტის ხარჯვით ნაწილზე.

პროექტის მოსალოდნელი შედეგები

საქართველოს მთავრობის დადგენილების პროექტის მიღება ხელს შეუწყობს შიდა 
ბაზრის ეფექტიან ფუნქციონირებას და მომხმარებელთა უფლებების დაცვას .

პროექტის განხორციელების ვადები
საქართველოს მთავრობის დადგენილების პროექტის ამოქმედების ვადად 

განსაზღვრულია 202...... წლის პირველი  .......

პროექტის ავტორი და წარმდგენი
საქართველოს მთავრობის დადგენილების პროექტის ავტორი და წარმდგენია 

საქართველოს გარემოს დაცვისა და სოფლის მეურნეობის სამინისტრო.


